
Ibarran gauzatzen du Galtzaundik Auzoko izeneko egitasmoa. Proiektuaren 
helburua da Ibarrara etorri berri diren herritarrei euskal kultura ezagutaraztea, 
eta haien eta gure kulturaren arteko zubia eraikitzea. Jakitun gara ez dela erraza 
nork bere herria eta nork bere kultura atzean uztea, eta beste komunitate 
batean txertatzea. Horregatik, garrantzitsua da guk harrera sozial egokia egitea; 
horrez gain, baita gure partetik haien kulturarekiko interesa erakustea ere.

Atzerrian jaiotako eta bertako boluntario ibartarrak elkartzen dira Auzokoko 
dinamikan ostegunero. Dinamizatzaile baten laguntzarekin, euskal kultura, 
herriko herritarrak eta kolektiboak ezagutzeko aukera eskaintzen zaie 
bertaratzen direnei.

Mintzalagun egitasmoari esker, lagunartean, modu eraginkorrean eta giro ezin 
hobean euskara praktikatzeko aukera eskaintzen zaie herritarrei. Taldeetan 
Bidelariak eta Bidelagunak astean ordu betez elkartzen dira hizketaldi lasaian 
euskaraz hitz egiteko. Bidelagunek euskara praktikatzea dute helburu, eta 
Bidelagunei, berriz, euskara partikatu nahi duen bati laguntzea proposatzen 
zaie.

Ikasturteko funtzionatzen du egitasmoak. 2022-2023 ikasturtean eskualdeko 
bederatzi herritan aritu dira taldeak astero-astero euskara modu informalean 
praktikatzen eta guztira, 86 pertsona elkartu dira ekimenean 22 talde 
ezberdinetan. Irailetik aurrera, talde berriak sortu eta aurreko urtekoak 
berpizteko asmoz jarri da martxan egitasmoa.

6.1. AUZOKO

6.2. MINTZALAGUNA

IKERKETAK

Urteroko eginkizuna izaten da Tolosako Hizkuntza Kale-erabilera datuak jaso 
eta lantzea Galtzaundirentzat. Neguan jasotzen dira datuak eta hurrengo 
urtean egiten dira publiko emaitzak, beraz, 2023an aurreko urteko neurketaren 
emaitzak sozializatzea eta neurketa berriko datuak biltzeko behaketa lanak 
egitea izan dira egitekoak. Neurketatarako dozena bat Galtzaundikideren 
laguntza jaso du elkarteak eta emaitzak sozializatzeko lanketa medioei begirako 
aurkezpen-bilera formatua baliatu da. 2022ko neurketaren emaitzek berriro ere 
baieztatu dute euskararen nagusitasuna Tolosako kaleetan.

Eta 2023an, Ibarrako Hizkuntza kale-erabilera neurketa ere egin da. Neurketa 
honen aldizkotasuna bi urtekoa da, eta kasu honetan datuak bildu eta landu, 
den-dena egin da urte berean. Bi  Galtzaundikide eta 13 gazte ibartarren 
laguntza jaso dugu neurketa egiteko eta %52ko euskara erabilera jaso da. 

Euskararen Historia Soziala Tolosaldean ikerketa proiektuaren bigarren zatia 
aurkeztea eta hirugarren zatia garatzea izan dira egiteko nagusiak 2023an. 
Lehenengo eginkizunerako, Haritz Azurmendi ikerketaren arduradunak 1833tik 
1936ra bitartean Tolosaldeko gizarteak euskararen ikuspegitik izan duen 
bilakaera azaldu zuen Villabonako Subijana Etxean, Joseba Tapia musikariaren 
laguntzaz. 

Urte honetan garatzeko alorra, ordea, erdi arotik XIX. mendera bitartekoa 
izan da, hiru urteko proiektua borobiltzeko. Ikerketarekin lotuta beste zenbait 
aurkezpen ere egin dira ikasleei begira, eta, azkenik, proiektuaren amaieran 
ikertutakoa nola zabaldu lantzeko helburuak eta sinergiak lantzeari ere ekin 
diogu.

Estreinako aldiz,  Tolosaldean antolatzen diren kultur ekitaldien ikerketa 
egiteko lehen harria jarri du 2023an Galtzaundik. Horretarako, elkarteko 
Jakintza batzordeak Euskal Herrian aurretik egindako zenbait ikerketen berri 
izan, formatuak aztertu eta egitura propioa duen diseinua eta metodologia 
landu ditu.

Egitura zehaztuta, batzordeko kideen bitartez egin da datuen jasoketa, 
urritik-abendura bitarteko kultur ekitaldiak banan bana aztertuz. 2023an 
ikerketaren nondik norakoak zehaztu eta datuak bildu direnez, 2024. urtean 
landuko dira ondorioak eta ikerketak agerian uzten dituen alor nabarmenenak.

